
Ийэкээм , мөҕүмэ 

 Ийэм Натаалдьыйа Бэбээр мырааныгар үс оҕотун кытта биир сиргэ көмүллэ сыталлар. 

Аҕам Баһылай 1943 сыллаахха эһэбин, кыра Баһылайы, ийэбин, үс оҕотун тэҥҥэ 

сүтэрбитэ. Ити сыл сэриигэ ыҥырыллыбыта. Чугас дьонун сүтэрбит, сэрии буолбут 

кыһыытыгар – абатыгар баттатан, тапталлаах дьонун уҥуохтарыгар улахан 

остуолбалары туруорбатах. Аны сэриигэ оһоллонон төннөн кэлэн баран эргитиэн иһин, 

дьиэ тута сылдьан эмиэ эмсэҕэлээн, доруобуйата аһааҕыран кыайан эргиппэтэх. Онон 

билигин мин удьуордарым ииннэрэ кыратык томтойон эрэ көстөллөр.  

 

Ийэкэм үс кыра оҕотун кыбынан 

Бу мыраан түөһүгэр иһийэн сытаахтыыр, 

Кириэс диэн бэлиэ барыта мэлийбит, 

Кэккэлии түөрт дьоҕус буор сыыһа томтойбут. 

 

Кэнэҕэс ким билиэй, ким манна сытарын, 

Иһийбит куттара иин диэҥҥэ саспытын, 

Арай саас эрдэлээн тахсыбыт ньургуһун 

Кэлин да эрдэлээн тахсыа дуо өрүүтүн. 

 

Эбэтэр күөрэгэй күннүктээн дьурулаан 

Кэпсиэ дуо кэскили, кэрэни ыралаан, 

Ийэккээм, мөҕүмэ, эргитэр ол сахха 

Уолуҥ түөрт саастааҕа, ол быдан аастаҕа. 

 

Сиэттэргэр кэпсиибин, бэйэм да сылдьабын, 

Туһам диэн ол буолуо, өйдөбүл син хаалыа, 

Соҕотох, иринньэх кыракый уолгуттан 

Элбэх сиэн эн ааккын сиэрдээхтик салгыыллар. 

 

Салгын кут сипсийэн эйиэхэ эттэҕэ, 

Үс кутуҥ кыттыһан барытын биллэҕэ. 

Олохпут салҕанар, буруобут унаарар, 

Ийэкээм, эн аатыҥ истиҥник ахтыллар. 

